
BOSNA I HERCEGOVINA 

FEDERACIJA BOSNE I HERCEGOVINE 

ZENIČKO-DOBOJSKI KANTON 

OPĆINSKI SUD U TEŠNJU 

Broj: 39 0 K 078637 25 K 

Dana: 07.09.2026. godine  

 

 

U IME FEDERACIJE BIH! 

 

 

Općinski sud u Tešnju, sudija Besima Ajanović, uz sudjelovanje zapisničara 

Mahmutović Ninele, u krivičnom predmetu optuženog H. A., zbog krivičnog djela „Nasilje 

u porodici“ iz člana  222. stav 4. u vezi sa stavom 1. KZ F BiH,   a po optužnici Kantonalnog 

tužilaštva ZE-DO kantona Zenica broj: T04 0 KT 0063648 25 od  17.09.2025. godine, 

nakon održanog ročišta za razmatranje izjave o priznanju krivnje i izricanja krivično pravne 

sankcije, u prisutnosti tužitelja Kantonalnog tužilaštva ZE-DO kantona  Delić Redžo i 

optuženog  H. A. lično, dana 04.09.2026. godine donio  je i javno objavio sljedeću: 

 

 

P R E S U D U 

 

 OPTUŽENI: H. A., sin M. i majke Dž. rođene T., rođen ... godine u T.,  sa  

prijavljenim  prebivalištem u mjestu T. broj ..., općina T.,  adresa u Nj. K. ... STR .., tačan  

naziv  ulice  ne zna, pismen, sa završenom SSS, po zanimanju obrađivač metala, zaposlen 

u Nj., razveden, otac  dvoje  djece, vojsku nije služio, ne vodi se u vojnoj evidenciji, dobrog 

imovnog stanja, po narodnosti  Bošnjak, državljanin BiH, JMB: ..., osuđivan presudom 

Općinskog suda u Tešnju broj: 39 0 K 055818 19 K od 31.01.2020. godine za krivično 

djelo „Teška krivična djela protiv sigurnosti javnog prometa“  iz člana 336. stav 3. u vezi 

sa članom 332. stav 3. u vezi sa stavom 1. KZ F BiH na kaznu zatvora u trajanju od 7 

mjeseci, uvjetno jedna godina,  drugi krivični postupak se ne vodi. 

 

         K R I V   J E 

 

što je: 

 

Dana 30.04.2025.godine oko 13,00 sati, na području općine T., nasiljem, drskim i 

bezobzirnim ponašanjem ugrozio mir i tjelesnu cjelovitost članova svoje porodice s kojim 

ne živi u zajedničkom kućanstvu, na način da je u kući vlasništvo O. N. u mjestu J. P., u 

iznajmljenom stanu u kojem je živjela oštećena njegova suprugu H. A. sa djecom, a gdje 

je došao radi viđanja djece, u prisustvu zajedničke mldb. kćerke-djeteta H.M (rođena 

12.03.2021. godine) koja je iz straha plakala, oštećenu vrijeđao i nazivao pogrdnim 

riječima da je fukara i kurva, zbog čega je tražila da izađe iz kuće, kada je i fizički napao 

tako što je oštećenu uhvatio rukama za vrat i davio, te oborio na pod, zbog čega se morala 

braniti i odgurivati ga od sebe, nakon čega je pobjegla iz stana, a što je kod istih izazvalo 

osjećaj straha i uznemirenosti, svjestan i znajući da na ovaj način ugrožava mir, psihičko 

zdravlje i tjelesnu cjelovitost oštećenih, što je i htio, 

 

dakle, nasiljem, drskim i bezobzirnim ponašanjem ugrozio, mir, psihičko zdravlje i 

tjelesnu cjelovitost oštećenih s kojim ne živi u zajedničkom kućanstvu, od kojih je jedno 

dijete, 

 

čime je počinio krivično djelo „Nasilje u porodici“ iz člana 222. stav 4. u vezi sa 

stavom 1. KZ F BiH, pa mu se primjenom navedenih zakonskih odredaba i na osnovu  

odredaba člana 49.  i 62. KZ FBiH, izriče 

       

UVJETNA OSUDA 
 

Kojom se optuženom H. A., sin M., T. broj ..., općina T., zbog krivičnog djela 

„Nasilje u porodici“ iz člana  222. stav 4. u vezi sa stavom 1. KZ F BiH, utvrđuje kazna 

zatvora u trajanju od jedne (1) godine, a koja kazna se neće izvršiti  ukoliko optuženi u 

roku od 2  (dvije) godine računajući od dana pravosnažnosti presude ne učini novo krivično 

djelo.  

 

Optuženi se obavezuje na  plaćanje troškova krivičnog postupka-paušala u iznosu 

od 50,00 KM, u roku od 30 dana od dana pravosnažnosti presude. 

 

Oštećena H. A. se sa imovinsko-pravnim zahtjevom upućuje na parnični postupak. 

 

                          Obrazloženje 

 

Kantonalno tužilaštvo ZE-DO kantona Zenica optužnicom broj: T04 0 KT 0063648 

25 od  17.09.2025. godine, optužilo je H. A., sin M., T. broj ..., općina T., zbog krivičnog 

djela „Nasilje u porodici“ iz člana  222. stav 4. u vezi sa stavom 1. KZ F BiH, počinjenog 

na način, vrijeme i mjesto kako je to pobliže opisano u optužnici, temeljeći optužbu na 

dokazima koji su predloženi u optužnici. 

 

Sudija za prethodno saslušanje ovog suda potvrdio je ovu optužnicu dana 

25.09.2025.godine 

 

Na ročištu za izjašnjenje o krivnji optuženi, nakon što je u smislu odredaba člana 

13. ZKP-a, poučen o svojim pravima izjavio je da je izvršio radnje na način i vrijeme kako 

je to opisano u dispozitivu ove presude, da je izvršio predmetno krivično djelo i da priznaje 

krivnju.  

 

Nakon razmatranja izjave o priznanju krivnje uvjerenje suda je da je do priznanja 

krivnje došlo dobrovoljno, sa razumijevanjem da je optuženi svjestan svih posljedica i 

obaveza koje proističu iz priznanja krivnje te da postoji dovoljno dokaza o krivnji 

optuženog, pa je sud i prihvatio izjavu o priznanju krivnje. 

Sud je izvršio uvid u materijalne dokaze prikupljene tokom istrage i to: Zapisnik o 

ispitivanju optuženog H. A. PS Tešanj broj: 08-02-11/-1-17-381/25 od 01.05.2025. godine, 

Zapisnik o saslušanju svjedoka H. A. PS Tešanj broj: 08-02-11/1-17-379/25  od 

30.04.2025. godine, Zapisnik o saslušanju svjedoka B.  A.  PS Tešanj broj: 08-02-11/1-17-

380/25 od 30.04.2025. godine, Naredbu o izricanju hitnih mjera zaštite PS Tešanj broj: 08-

02-11/1-03-1-16/25 od 30.04.2025. godine, Rješenje Općinskog suda u Tešnju o izrečenim 

zaštitnim mjerama broj: 39 0 Pr 077409 25 Zm od 01.05.2025. godine, Prijavu o ozljedi 

JU Dom zdravlja „Izudin Mulabećirović-Izo“ HMP Tešanj broj: 11012/25 od 30.04.2025. 

godine na ime H.  A., Fotodokumentaciju PS Tešanj broj: 78/25 od 30.04.2025. godine i 

Izvod iz kaznene evidencije za optuženog H.  A.  PS Tešanj od 07.05.2025. godine.  

  

Na osnovu priznanja krivnje optuženog, kao i materijalnih dokaza u spisu i to 

naročito Zapisnika o saslušanju svjedoka H.  A.  PS Tešanj broj: 08-02-11/1-17-379/25  od 

30.04.2025. godine, Zapisnika o saslušanju svjedoka B.  A.  PS Tešanj broj: 08-02-11/1-

17-380/25 od 30.04.2025. godine, čiji iskazi svjedoka se međusobno potvrđuju u odlučnim 

činjenicama i nisu suprotnosti jedan sa drugim, te Rješenja Općinskog suda u Tešnju o 

izrečenim zaštitnim mjerama broj: 39 0 Pr 077409 25 Zm od 01.05.2025. godine, Prijave 

o ozljedi JU Dom zdravlja „Izudin Mulabećirović-Izo“ HMP Tešanj broj: 11012/25 od 

30.04.2025. godine na ime H. A.  iz koje proizilazi da je oštećena kritične prilike zadobila 

lake tjelesne ozljede, te Fotodokumentacije PS Tešanj broj: 78/25 od 30.04.2025. godine 

kojom su zadokumentovane nastale povrede kod oštećene, sud je utvrdio da je optuženi 

dana 30.04.2025.godine oko 13,00 sati, na području općine Tešanj, nasiljem, drskim i 

bezobzirnim ponašanjem ugrozio mir i tjelesnu cjelovitost članova svoje porodice s kojim 

ne živi u zajedničkom kućanstvu, na način da je u kući vlasništvo O. N.  u mjestu J.  P. , u 

iznajmljenom stanu u kojem je živjela oštećena njegova suprugu H. A.  sa djecom, u 

prisustvu zajedničke mldb. kćerke-djeteta H.M (rođena 12.03.2021. godine) koja je iz 

straha plakala, oštećenu vrijeđao i nazivao pogrdnim riječima da je „fukara i kurva“, zbog 

čega je tražila da izađe iz kuće, kada je i fizički napao tako što je oštećenu uhvatio rukama 

za vrat i davio, te oborio na pod, zbog čega se morala braniti i odgurivati ga od sebe, nakon 

čega je pobjegla iz stana.  

 

Provedenim dokazima je dokazano da je ovakvo postupanje optuženog kod 

oštećene i mldb. kćerke izazvalo osjećaj straha i uznemirenosti, zbog čega je oštećena 

optuženog i prijavila službenicima policijske stanice nakon čega su mu izrečene zaštitne 

mjere Rješenem Općinskog suda u Tešnju broj: 39 0 Pr 077409 25 Zm od 01.05.2025. 

godine. 

 

Dakle, provedenim dokazima optužba je dokazala da je optuženi nasiljem, drskim 

i bezobzirnim ponašanjem ugrozio, mir, psihičko zdravlje i tjelesnu cjelovitost oštećenih s 

kojim ne živi u zajedničkom kućanstvu, od kojih je jedno dijete, čime su se u ovakvim 

radnjama optuženog stekla sva bitna obilježja bića krivičnog djela „Nasilje u porodici“  iz  

člana  222. stav  4. u vezi sa stavom 1. KZ F BiH, pa kako je optuženi bio svjestan svog 

djela i htio njegovo izvršenje, to je sud optuženog oglasio krivim i osudio kao u izreci ove 

presude. 

Prilikom odlučivanja o vrsti i visini krivično pravne sankcije, sud je cijenio na strani 

optuženog sve okolnosti koje su od značaja za odmjeravanje kazne. Od olakšavajućih 

okolnosti sud je našao da optuženi priznaje izvršenje djela koje mu se stavlja na teret, čime 

je doprineo bržem i ekonomičnijem vođenju postupka, da pokazuje iskreno kajanje zbog 

nastalih posljedice što ukazuje na kritički odnos prema svom ponašanju. Optuženi se ima 

smatrati neosuđivanim licem s obzirom da je za osudu koja je izrečena presudom ovog 

suda broj: 39 0 K 055818 19 K od 31.01.2020.godine stekli uslovi za njeno brisanje prije 

počinjenja ovog djela, zatim materijalnu situaciju u kojoj se porodica nalazi i da od svog 

rada izdržava mldb djecu o kojoj se brine oštećena , kao i doprinos oštećene u izazivanju 

konfliktne situacije, otežavajućih okolnosti nije našao, pa je optuženom izrekao uvjetnu 

osudu kojom je optuženom utvrdio kaznu zatvora u trajanju od 1 (jedne) godine, koja kazna 

se neće izvršiti ukoliko optuženi u roku od 2 (dvije) godina dana od dana pravosnažnosti 

presude ne učini novo krivično djelo, smatrajući da je ova krivično pravna sankcija 

adekvatna težini krivičnog djela kao i ličnosti učinioca i da će se sa izrečenom kaznom 

postići opšta svrha kažnjavanja, kako sa aspekta generalne tako i specijalne prevencije.  

 

U skladu sa odredbama člana 199. ZKP FBiH optuženi je obavezan da na ime 

troškova krivičnog postupka- paušala plati iznos od 50,00 KM u roku od trideset (30) dana 

od dana pravosnažnosti presude.  

 

U skladu sa odredbama člana 212. stav 3. ZKP FBiH oštećena H. A. se sa imovinsko 

pravnim zahtjevom upućuje na parnični postupak postupak jer podaci iz spisa ne pružaju 

pouzdan osnov za potpuno ili djelimično osuđenje imovinsko pravnog zahtjeva. 

 

Na osnovu svega navedenog odlučeno je kao u dispozitivu presude. 

 

 

 

 

PRAVNA POUKA:                                                                                      SUDIJA 

Protiv ove presude dozvoljena je žalba                                                 Besima Ajanović  

Kantonalnom sudu u Zenici putem ovog suda  

u roku od 15 dana od dana prijema presude. 

 

 

  


